Govor u povodu promocije počasnog doktora Univerziteta u Sarajevu Danisa Tanovića, docenta Akademije scenskih umjetnosti Univerziteta u Sarajevu
Prof. dr. Faruk Čaklovica, rektor
Poštovani akademici,
poštovani docente Danise Tanoviću, 

uvaženi kantonalni, federalni i državni zvaničnici,

cijenjeni senatori, dekani i predstavnici Studentskog parlamenta Univerziteta u Sarajevu,
dame i gospodo, dragi gosti,

želim vam dobru večer i prijatne trenutke u ovako lijepom ambijentu Narodnog pozorišta Sarajevo, kada promovišemo počasnog doktora Univerziteta u Sarajevu docenta Danisa Tanovića, što je najprestižnije priznanje akademske zajednice Univerziteta u Sarajevu. 
Velika mi je čast da u ime svih profesora, saradnika, zaposlenika i studenata Univerziteta u Sarajevu i u svoje ime mogu poželjeti dobrodošlicu prvom bosanskohercegovačkom oskarovcu, kao i svima vama. 
Univerzitet u Sarajevu je najrespektabilniji univerzitet u Bosni i Hercegovini, čiji su počeci visokog obrazovanja identični univerzitetskoj tradiciji zapadne Evrope.
Dokumenti inkvizicijskog suda u Torinu potvrđuju postojanje univerziteta u Bosni već u 14. stoljeću, na kojem su stjecali znanja onovremeni dijaci, skriptori, bogumilski teoretičari i dr. Sjedište univerziteta se nalazilo u Moštrama, nedaleko od današnjeg grada Visokog.
Naš zvanični početak nastavno-naučnog rada na Univerzitetu vezan je za 1949. godinu. Osnivanje Univerziteta u Sarajevu predstavljalo je svjedočanstvo opće društvene i kulturne emancipacije Bosne i Hercegovine i jednu veoma bitnu konstantu njene državnosti i razvoja.

Do danas je na Univerzitetu diplomiralo 160.000  studenata, naučni stepen magistra nauka je steklo 4.128 kandidata, a naučni stepen doktora nauka 2.515 kandidata iz 44 naučne oblasti.
Univerzitet u Sarajevu je publikovao više hiljada udžbenika, knjiga i časopisa, naučnih radova i realizirao više hiljada međunarodnih i domaćih naučnih projekata.

Orijentacija Univerziteta u Sarajevu, po kojoj želimo biti prepoznati, jeste integriranje u svjetske akademske procese i kontinuiran rad na unapređenju naše međunarodne reputacije. 
U sastavu Univerziteta u Sarajevu danas se nalazi 20 fakulteta, 3 akademije, 3 pridružene članice – Fakultet islamskih nauka, Katolički bogoslovni fakultet i Fakultet za javnu upravu – 4 instituta, 3 univerzitetska centra, Nacionalna i univerzitetska biblioteka, Klinički centar Univerziteta u Sarajevu i Studentski parlament Univerziteta u Sarajevu. 

Posebno mi je zadovoljstvo da je kandidat za počasnog doktora Univerziteta u Sarajevu uvaženi reditelj i scenarist, docent Akademije scenskih umjetnosti Univerziteta u Sarajevu, prvi bosanskohercegovački oskarovac, ponos Bosne i Hercegovine, najreferentniji umjetnik po broju nagrada za svoje filmove, preko 60 međunarodnih nagrada samo za film „Ničija zemlja“.
Predstavio je u pravom umjetničkom duhu Bosnu i Hercegovinu na svim meridijanima i paralelama naše planete. Sa ponosom možemo reći da je klasik evropske filmske umjetnosti, što ga uvrštava u red najpriznatijih umjetnika svijeta.
I nakon „proputovanja – boravka“ u Evropi i svijetu Danis Tanović se vraća svojoj zemlji, svom jeziku, svom narodu, a ne ničijoj zemlji.
Svoj umjetnički opus, svoje znanje i umijeće docent Tanović prenosi studentima, nastavlja misiju reditelja i scenariste i vrsnog pedagoga u želji da proizvede nove generacije umjetnika koji će, poput njega, promovisati našu zemlju, jednu nam jedinu – Bosnu i Hercegovinu.
Vama, docente Tanoviću, i vašoj porodici želim u ime cijele akademske zajednice i u svoje ime da ovaj čin svečane promocije počasnog doktora bude poticaj vašeg daljnjeg uspjeha kako u javnom, tako i u privatnom životu.

Hvala vam!

